
皇明從信錄卷三十五

　　　　　　　　　　　　　秀水　沈國元述

壬午〈萬曆十年〉

四月張佳胤定浙二亂進右都御史兼兵部左侍郎時張

奉　勅視浙師浙故有幕府親兵四千五百人其人多括

蒼諸郡民家子頗選而故少保胡纘宗倚之起戰功餉賚

至糜縣官廪不貲故尙書趙文華來代稍稍爲裁縮然猶

月一金而其兵分營九歲率以七營防海汛汛畢乃歸是

時承平久當國者有所嚮以桑孔爲急而士大夫因言汰

宂費因稍及兵餉於是給事中疏請減營兵廪三之一無

已而復請以新錢半之當幕府議錢法壅不行無所得食

則相率號于兩臺使者撫臣吳善言嘗守姑蘇用循吏治

效驟遷不習兵弗聽令予錢自如乃洶洶爲惡語冀以恫

喝止吳吳持之益堅顧徐兩臺使言之諸司道傍睨亡助

者於是兵有二黠魁曰馬文英楊廷用搆其黨譟于治餉

僉事王許之門許之跳遂闌入幕府吳匿他室跡得之遂

擁而至管所以窘辱之者萬狀兩臺使來爲請命稍稍解

然猶責吳自書朘削狀以庫金二千爲酒食資乃縱之歸

其明日二黠魁與他黠者自相團結更約束曰毋殺人毋

掠財出入必娖隊甲而中達乃陽自縛以詣吳及兩臺使

--

者吾二人寔爲之請受法他無與也然兵皆匣刃待矣諸

司詗知其狀姑好語慰撫之莫敢誰何而具其事聞上

廟議以輕用兵則五千組練乘憤用壯勢何所不至輕用

帥帥或賤且巽愞則兵益驕而他鎮皆脉決掔振而起顧

獨張佳胤自令至滇撫江南上谷皆以談笑掃內亂是可

樽俎治也於是張出而得便宜行事之命吳勒還里候勘

張旣拜命卽促裝朝辭而吳候代于苕霅閒無何而市民

變復作杭十萬室丘民蟻襲幾與馮翊扶風埓邇來文網

漸密日相厲以束濕弗堪而城中諸栅各設役夫司干掫

諸土著户捐錢粟募游手充之前二歲始更其法必以身

受役諸受役者旣惰不任又相率倚豪有力以免而游手

驟失募亦怨上虞人丁仕卿僑處素舞文與市大獪相結

假利便言之監司守令俱不聽意忿忿曰謂我曹無爪距

營兵之不若耶旣而謀諸市大獪曰官易與耳兵一振卽

茅靡且今跨黹襠子揚揚九衢徒手飫酒肉官杜門不敢

加咈息而獨奈我何諸大獪稍稍動而會仕卿坐他法臺

使者杖而囊諸三木諸大獪遂嗾衆奪之亡賴子冀得爲

所欲爲者立響應至千人謂一二薦紳是能免應役者相

焚燬其第劫財帛以逞於是遂破臺使者門監司而下走

匿佛廬僅免而張方與吳代抵嘉禾而警至張問候人曰

